
MENTERI LUAR NEGERI menyatakan 

bagaimana Malaysia sebagai pengerusi ASEAN 

akan mempromosikan dan penegakan hak asasi 

manusia di rantau Asia Tenggara.



JAWAPAN

Tuan Yang di-Pertua,

Saya ingin mengucapkan terima kasih kepada Yang Berhormat Alor Setar 

atas Soalan yang dikemukakan.

2. Untuk makluman Dewan yang mulia ini, di bawah Kepengerusian 

ASEAN pada tahun ini, Malaysia juga bertanggungjawab sebagai 

Pengerusi Suruhanjaya Antara Kerajaan ASEAN Mengenai Hak Asasi 

Manusia, dengan izin, ASEAN Intergovernmental Commission on Human 

Rights (AICHR). Di bawah Kepengerusian AICHR ini, Malaysia telah 

menyenaraikan lima keutamaan demi kesinambungan usaha ASEAN 

dalam mempromosikan hak asasi manusia di rantau ini. Lima keutamaan 

tersebut adalah seperti berikut:

2.1 Melaksanakan program dan aktiviti AICHR selaras dengan 

Pelan Kerja Lima Tahun (2010-2015) serta menerajui proses 

merangka Pelan Kerja Lima Tahun yang seterusnya (2016- 

2020);

2.2 Mengukuhkan peranan dan kerjasama AICHR dengan badan 

sektor ASEAN dan pihak berkepentingan lain;

2.3 Menyebarluaskan peranan AICHR bagi mempromosi hak 

asasi manusia dengan mendekati rangkaian komuniti ASEAN 

yang lebih luas;



2.4 Mempromosikan usaha membina keupayaan, perkongsian 

pengalaman dan amalan terbaik mengenai hak asasi manusia 

di kalangan Negara Anggota ASEAN; dan

2.5 Menjalankan kajian tematik mengenai hak asasi manusia di 

ASEAN.

3. Selain daripada membina kerjasama hak asasi manusia yang lebih 

utuh, keutamaan-keutamaan tersebut juga merupakan agenda penting ke 

arah melestarikan pembinaan komuniti ASEAN di rantau ini, khususnya 

di bawah Kepengerusian AICHR oleh Malaysia pada tahun ini.

4. Dalam menyokong usaha tersebut, Malaysia telah membangun dan 

melancarkan laman web AICHR-Malaysia untuk mempromosi dan 

menyebarluaskan maklumat mengenai hak asasi manusia di kalangan 

masyarakat umum. Selain itu, Malaysia turut merancang program- 

program seranta mengenai AICHR dengan pihak berkepentingan, 

khususnya persatuan belia dan institusi pendidikan tempatan dalam 

usaha untuk mendekati golongan belia dan generasi muda agar mereka 

lebih peka dengan ilmu dan maklumat berkaitan hak asasi manusia.

Sekian, terima kasih.


